
Zubikoetako industrialdean karabanak eta autokarabanak
aparkatzeko egokitu den eremua erabiltzeko araudia

Azken urteotan nabarmen egin du gora karabana eta autokarabana kopuruak Ataunen, eta ohiko
bihurtu da zenbait aparkalekutan denbora luzean mugitu gabe aparkatuta izatea. Aitzitik, zenbait
gunetan eta zenbait unetan ibilgailuak ondo aparkatzea ez da erraza izaten, dela goazen lekuan
bertan aparkatu nahi dugulako, dela ondo aparkatzeko lekurik ez dagoelako.

Horrez aparte, kontuan izan behar dugu nahiz eta autokarabanak aukera izan herrian zehar
aparkatzeko, karabanak eta atoiak aparkatzea debekatuta dagoela, Ataunen indarrean dagoen
TRAFIKOA, MOTORDUN IBILGAILUEN, ZIRKULAZIOA ETA BIDE SEGURTASUNA ARAUTZEN
DUEN UDAL ORDENANTZAren 9. atalaren arabera:

9. artikulua. Aparkatzeko debekua.

1.- Kaleetan ezingo da aparkatu ibilgailu-motorretik bereiztutako erremolkerik, ez autobusik, ez
traktorerik, ez karabanarik eta ezta 3.500 kilotik gorako pisua duen ibilgailurik, edo 9 lagun baino
gehiagorentzako lekua duenik ere, berariaz baimendutako modu, toki eta aldietan salbu edo,
ordutegi baimenduaren barruan, zamaketa lanak egiteko izan ezik.

2.- Ezin izango da leku berean 15 egun segidan baino gehiagoko aparkaldi jarrairik egin, Udaletxeari
jakinarazitako ezinbesteko kausarik ezean.

3.- Agindu hau, dena den, ibilgailuen aparkaldia arautzen duen udal-ordenantzan ezarritakoari
lotuko zaio.

4.- Bertako aparkaldiak erregulatzen dituen arautegiari egindako arau-hausteagatik balizko arau-
hausteetan gidaria identifikatzeko ezetzak, 339/90 Lege Errege Dekretuan jasotako
suposamenduetan titularrak identifikatzeko ezetzari dagokionaren tratamendu bera izango du.

5.- Ezin izango da ibilgailurik aparkatu baimendutako ordutegian Zamaketa Lanetarako
erreserbatutako tokian.

Egoera horri nolabaiteko konponbidea aurkitze aldera, eta karabanak dituztenei zerbitzua emate
aldera, Zubikoetako industrialdean lursail bat alokatu eta prestatu du Ataungo Udalak. Oraingoz
oinarrizko zerbitzua soilik ematen da bertan —leku itxia da, giltza behar da sartzeko, eta ur-hartunea
dago—, baina asmoa da ahalik eta zerbitzurik osoena eskaintzea, eta litekeena da zerbitzuak gehitu
ahala prezioa ere aldatzen joatea.

Honako hauek dira erabilera-arauak:

1.- Atala.- Helburua

Ordenantza honen helburua da Zubikoeta industrialdean karabanak eta aurokarabanak aparkatzeko
egokitu den eremuaren erabilera arautzea.

2.- Atala.- Deialdia.-

Urtero udalak deialdia egingo du aparkalekuaren erabilera esleitzeko. Aparkaleku plazak ez dira
finkoak izango. Hortaz, libre dagoen plazan aparkatu ahal izango da.

Guztira 24 plaza daude, eta horietatik 12 plaza karabanentzat gordeko dira. Denak beteko ez balira,
autokarabanei eskainiko litzaizkieke libre geratzen direnak. Hortaz, gehienez 24 baimen esleituko
dira. Aitzitik, autokarabanen 12 plazak beteko ez balira, karabanei eskainiko litzaieke aukera.

Deialdia egitean epea zabalduko da, eta Zubikoeta aparkalekua erabili nahi duenak Udalean
aurkeztu beharko du eskaera, horretarako berariaz prestatutako inprimakia beteta.

Herritarrek izango dute lehentasuna, eta, plazarik libre geratuko balitz, herritik kanpokoek ere
aparkatzeko aukera izango lukete. Plazak baino eskaera gehiago egongo balira, zozketa egingo
litzateke plazak esleitzeko.

3.- Atala.- Erabilera arauak

1.- Autokarabanarik edo karabanarik ez dagoenean, ezingo da autoa modu iraunkorrean aparkatuta
utzi.

2.- Instalazioak eta zerbitzuak baimendutako autokarabanak aparkatzeko eta mantentze-lanak
egiteko bakarrik erabiliko dira.

3.- Guztiz debekatua dago instalazio horietan autokarabanak garbitzea eta kanping jarduerak egitea.
4.- Atala.- Baimenaren iraupena

Aparkalekua erabiltzeko baimena urtebetekoa izango da, eta urtez urte luzatuko da dagokion tasa
ordaindu ondoren, betiere, udalak edo erabiltzaileek eragozpenik izan ezean.

5.- Atala.-Erantzukizunak.

Jabari publikoa izanik, udalak bere gain hartuko ditu legez dagozkion erantzukizunak. Nolanahi ere,
udal-baimenaren titularraren gain izango dira ibilgailuak jasan ditzakeen kalte eta galerak, eta horien
artean daude lapurretak edota hirugarrenen parte-hartzeak sortutako kalte eta galerak, jabari
publikoaren aprobetxamendu bereziak ez baitakar berekin ibilgailuen depositu izaerarik.

6.- Arau hausteak

Erabiltzaile batek araudi honek ezartzen dituen erabilera arau horietako bat hausten badu, udalak
baimena erretiratu ahal izango dio epea bukatu aurretik.

Honela, lehenengo arau-haustearekin udalak ohartarazi egingo dio, eta bigarrenarekin baimena
erretiratuko dio.

Era berean, baimena erretiratuko zaie urteko kanona ordaindu ez dutenei.

TARIFAK

AUTOKARABANA ETA KARABANENTZAT GORDETAKO EREMUA
Autokarabanak

DGTn Ataunen alta emanda dagoen autokarabanak 365€+BEZ urteko.

DGTn Ataunen alta emanda ez dagoen autokarabanak, 465€+BEZ urteko.

Karabanak

Karabanaren jabea Ataunen erroldatuta badago: 365 € +BEZ urteko.
Karabanaren jabea Ataunen erroldatuta ez badago: 465€+BEZ urteko.

Aipatutako urteko kuota urte osoari dagokio eta bere osotasunean ordaindu beharko da nahiz eta
aparkalekua epealdi batzuetan ez erabili. Aparkalekuaren erabilera urte naturala baino lehenago
amaitu nahi bada, ez da kuotaren inolako zatirik itzuliko.

Sinatzailea

Dokumentu hau elektronikoki sinatu da. Honen sinesgarritasuna ziurtatzeko jo
interneteko orrialde honetara:
https://uzt.gipuzkoa.eus/PortalV/r/0/15/AAAAABAPG.jXyN

